
յաջող համարէին զէջս գնդին Հայոց ի Վիրս. զոր թէպէտ եւ բազում անգամ 
ասացին` չհաւատացեալ բանի ասողացն1` լռեցին։ 

15 Եւ իջեալ գունդն Հայոց ի Վիրս եւ բանակեալք յառաջագրեալ տե-
ղիսն, եւ չեւ եւս անցեալ աւուրք2 երեք կամ չորք` գայր հասանէր Միհրան եւ 
բանակէր դէմ յանդիման բանակին Հայոց, մաւտ ի բանակն յայնկոյս գե-
տոյն, զոր Կուր գետն անուանեն. եւ բանակն Հայոց չուեալ յայլ տեղի հեռա-
գոյն ի բանակէն Պարսից, եւ առնէին զիւրեանց աւթեւանին տեղին։ 16 Եւ 
բազմաց ի գնդէն Հայոց ի գիշերին յայնմիկ, մոռացեալ զերկիւղ ուխտին Աս-
տուծոյ, եւ զահաւոր երդումն Աւետարանին առ ոտն հարեալ` պատգամագ-
նացութեամբ գաղտ խաւսեցան ընդ իւրաքանչիւր ոք սիրելիս զաւրացն 
Պարսից, թէ «Մեք ի բռնութենէ զաւրավարիս Հայոց Վահանայ եւ ոչ սրտի 
կամաւ անկեալ եմք յիրս յայս, արք թուով. բայց միտք մեր եւ խորհուրդք առ 
ձեզ են. եւ գիտեմք, եթէ ի ձերմէ ծառայութենէ չեմք ելանելոց, այլ վատ ան-
ձանց մերոց որսացեալ աճեցուցաք ցայժմ զվնասս ի մեզ։ 17 Բայց արդ` եթէ 
չյիշիցէք զայս բանս մեր երբէք, եւ առնիցէք մեզ թողութիւն` դուք իշխեցէք։ 
18 Այլ մեք վաղիւն, յորժամ ի կռուոյն տեղին գամք` զմեր անձինս եւ զբա-
զումս եւ այլս ընդ մեզ փախուցանեմք ի գնդէս»։ 19 Եւ ընկալեալ երդմամբ 
ուխտի Պարսկացն` հաստատեցին զբանսն։ 

20 Եւ հասեալ ի վաղիւն ի տեղի պատերազմին` խաւսէր եւ յայն ժամու 
արքայն Վրաց ընդ զաւրավարին Հայոց Վահանայ եւ ընդ այլ աւագ տանու-
տեարս եւ ընդ սեպուհս Հայոց եւ ասէ. «Լաւ եղեւ մեզ կռուելս այսաւր ընդ 
զաւրս Պարսից. քանզի մեք իսկ բաւական եմք սոցա, եւ չկարեն կալ առա-
ջի. բայց թէ այսաւր եւս հեղգացեալ էր մեր` գալոց էին Հոնք եւ զանուն յաղ-
թութեանն եւ զաւգուտ աւարիս նոքա տանելոց էին»։ 21 Եւ մինչեւ ցայն ժամ 
եւս յերկարեալ խաբէր պատիր բանիւք։ 

ՀԴ. Ապա սրտմտեալ ընդ սուտ եւ անպիտան խաւսս արքային Վրաց 
զաւրավարն Հայոց Վահան Մամիկոնեան, ծանուցեալ եւ զթուլութիւն 
գնդին Հայոց, զոր տեսանէր լքեալս եւ մեղկեալս եւ ոչ ինչ բնաւ նմանս այլոց 
ժամանակաց փութոյն եւ յաւժարութեան, սակայն զգունդն զաւրացն կազ-
մէր Մամիկոնեանն Վահան ըստ աւրինի ճակատուն պատրաստութեան. եւ 
տուեալ զկողմն աջոյ ի ձեռս Բարշղի3 Վահեւունւոյ եւ Սատոնի Գաբեղինի4, 
եւ զողմնն ահեակ տայր Վախթանգայ արքային Վրաց, եւ զմիջոյ կողմնն 
կազմէր զինքն երեքումբք5 արամբքն որդւովք երանելւոյն1 Արշաւրայ, եւ ե-

